
ЖӘҢГІР ХАН: КҮНГЕЙ МЕН КӨЛЕҢКЕ БЕТТЕРІ

А.Қ. Ахмет¹, Ғ.А. Шотанова2*, Е.М.  Өжкенов3, А.А. Ермекбаев4

1Х. Досмұхамедов атындағы Атырау университеті. Қазақстан, Атырау қ. 
2Ш.Ш. Уәлиханов атындағы Тарих және этнология институты. Қазақстан, Алматы қ. 
3Р.Б. Сүлейменов атындағы Шығыстану институты. Қазақстан, Алматы қ. 
4Әл-Фараби атындағы Қазақ ұлттық университеті. Қазақстан, Алматы қ. 

*Автор корреспондент
E-mail: axmet_begis@mail.ru (Ахмет), galia8.09@mail.ru (Шотанова), е81g@mail.ru (Өжкенов), 

adilbekea@gmail.com (Ермекбаев)

Түйіндеме. Қазіргі уақытта отандық ғылым Ресей империясының саяси үстемдігі кезеңінде 
қазақтардың болмысын сақтауға бағытталған қазақ даласының тарихи тұлғаларының рөлі мен 
қызметін белсенді түрде зерттеуде.

Жеке тұлғаның қоғамдағы рөлі және оған ықпалы бүгінгі таңда әлемдік тарихнамада жиі 
көтеріліп келеді. Дала элитасының, оның ішінде батырлардың, билердің, жыраулардың сіңірген 
еңбегі туралы тарихи деректер өте көп. Сондай адамдардың бірі Ішкі Қырғыз Ордасының ханы 
Жәңгір Бөкеев еді.

Бұл мақалада біз оның басқару әдісі туралы ғана емес, сондай-ақ осындай қиын кезеңде 
жергілікті ұлттық құндылықтарды сақтауға мүмкіндік берген оның жоғары интеллектісі туралы 
сөйлесетін боламыз.

Кілт сөздер: Орынбор, Неплюев, әскери училище, кадет корпусы, 1 эскадрилья, 2 эскадрон, сұлтан, 
сұлтан балалары, құрметті қазақтар, корнет, орта жүзбасы, статист, аудармашы, тарихи тұлғалар, 
ағартушы және этнограф.

*Зерттеу Қазақстан Республикасы Білім және ғылым министрлігі Ғылым комитетінің гранттық 
қаржыландыру жобасы (ИРН жобасы: AR08855800) шеңберінде жүргізілді.

LITTLE-STUDIED PAGES OF ZHANGIR KHAN ‘S LIFE

A.K. Akhmet1, G.A. Shotanova2*, Е.М. Uzhkenov3, A.А. Yermekbayev4

1H. Dosmukhamedov Atyrau University. Kazakhstan, Atyrau. 
2Ch.Ch. Valikhanov Institute of history and ethnology. Kazakhstan, Almaty. 
3R.B. Suleimenov Institute of Oriental Studies. Kazakhstan, Almaty. 
4Аl-Farabi Kazakh National University, Kazakhstan, Almaty. 

*Author correspondent
E-mail: axmet_begis@mail.ru (Akhmet), galia8.09@mail.ru (Shotanova), е81g@mail.ru (Uzhkenov), 

adilbekea@gmail.com (Yermekbayev)

Abstract. Currently, domestic science is actively studying the role and activities of historical 
personalities of the Kazakh steppe aimed at preserving the identity of the Kazakhs during the period of 
political domination of the Russian Empire.

The role of the individual in society and its influence on it, today is often raised in world historiography. 
There is quite a lot of historical evidence about the merits of the steppe elite, including batyrs, biys, zhyrau. 
And one of these people was Zhangir Bokeyev, Khan of the Inner Kirghiz Horde.

In this article, we will talk not only about his management method, but also about his high intelligence, 
which made it possible to preserve local national values in such a difficult period.

Key words: Orenburg, Neplyuev, military school, cadet corps, 1st squadron, 2nd squadron, sultan, 
children of sultans, honorary Kazakhs, cornet, mediocre centurion, state adviser, translator, historical figures, 
educator and ethnographer.

Аннотация. В настоящее время в отечественной науке активно изучается роль и деятельность 
исторических личностей Казахской степи направленные на сохранение самобытности казахов 
в период политического доминирования Российской империи.

Роль личности в обществе и ее влияние на неё, сегодня часто поднимается в мировой историографии. 
О достоинствах степной элиты, в том числе батыров, биев, жырау сохранилось не мало исторических 
свидетельств. И один из таких людей был Жангир Бокеев, хан Внутренней Киргизской орды. 

В данной статье, речь пойдет не только о его методе управления, но и о его высоком интеллекте, что 
позволило сохранить в столь сложный период местные национальные ценности.

Ключевые слова: Оренбург, Неплюев, военное училище, кадетский корпус, 1-ый эскадрон, 
2-ой эскадрон,  султан, дети султанов, почетных казахов, хорунжий, зауряд-сотник, статсоветник,  
переводчик,  исторические личности,  просветитель и этнограф.

Кіріспе. Халқымыздың сан жылғы тарихында тар жол, тайғақ кешулерден елін аман-сау 
алып шығуға, тағдырдың тізінен, тозақтың көзінен сақтап қалуға ұмтылған дара тарихи тұлғалар 
болғаны белгілі. Сондықтан да аты аңызға айналаған сол тарихи тұлғаларға ұлттық мүдде 
тұрғысынан баға беру жолында көптеген ғылыми-зертеу жұмыстары жүргізіліп, тарихымыздың 
ақтаңдақ беттері ашыла түсуде. 

ХҮІІІ–ХІХ ғасырлардағы қазақ халқының тарихындағы тарихи тұлғалардың қоғамдық-саяси 
қызметтері және олар өмір сүрген заманның ерекшеліктері туралы мәселелер архивтік деректер 
мен мәліметтер негізінде қарастыруды қажет етеді. 

Ел тарихын әйгілі тұлғалар арқылы зерделеу-халқымыздың дәстүрлі таным-түсінігінде ертеден 
қалыптасқан үрдіс. Халқымыздың дәстүрлі шежірелік зердесінде тарих ұдайы жеке тұлғалардың 
өмір дерегі арқылы танысып отырады. Қазақ қоғамындағы тарихи тұлғалар Ресей империясының 
отарлау саясаты мен езгісіне ашық күрескен, қазақ хандығын, яғни мемлекеттілігін сақтауға 
талпынған қайраткерлер туралы деректер архив құжаттары негізінде талданып, Қазақстанның 
аймақтарындағы тарихи тұлғалардың саяси-қоғамдық қызметтерінің сабақтастығы тың архивтік 
деректермен толықтырылып, жаңа қырынан қарастырылуда.

Бүгінгі таңда дүниежүзілік тарихнамада жиі көтеріліп жүрген қоғамдағы жеке адамның рөлі, 
оның қалың көпшілікке, қоғам дамуына әсері пайымдалып, тарихта өз іздерін қалдырған қайраткер 
хан, сұлтан, батыр, билердің қадір-қасиетін өскелең ұрпақтың ой санасына сіңіріп, ұлттық 
құндылықтарды ұлықтау десек, тарихи тұлғалардың қоғамдық-саяси қызметтері айтылған 
пікірімізге толық сай келеді. Сондай тұлғалардың бірі – Жәңгір хан Бөкейұлы. Жәңгірдің үстем тап 
өкілі және халыққа сол таптың зілмәуір тізесін батырғанын ешкім жоққа шығаралмайды.

Материалдар мен әдістер. Жәңгіртану Ресейде ХІХ ғасырдың 30-40 жылдарынан бастау алады. 
Н.С. Иванов (Иванов, 1895), Я.В. Ханыков (Ханыков, 1847), Н.Ф. Савичев (Савичев, 1876), 
Г. Сербаринов (Сербаринов, 1925), Х. Досмұхамедов (Досмұхамедов, 1998), А.Ф. Рязанов 
(Рязанов, 1926; 1996), М. Вяткин (Вяткин, 1940), В.Ф. Шахматов (Шахматов, 1946), С. Зиманов 
(Зиманов, 1982), Ә. Сарай (Сарай, 2003), И. Кенжалиев (Кенжалиев, 1977; 1979; 1991), 
К.Л. Есмағамбетов (Есмагамбетов, 2003), Ж. Қасымбаев (Қасымбаев, 2001) т.б. еңбектерінде Ресей 
империясының отаршылдық саясаты, қазақ елімен әлеуметтік-экономикалық, қоғамдық-саяси 
байланыстар, Бөкей Ордасымен қарым-қатынасы, сол тұстағы тарихи тұлғалармен өзара қарым-
қатынастары мен байланыстары кеңінен зерттеліп, жан-жақты баға берілген болатын. Жәңгірге 
қатысты ауызша тарихнаманың құнды ескерткіші ретінде Ы. Шөрековтың «Исатай-Махамбет» 
дастанын атап өтуге болады (Шөреков, 1976). Жәңгір хан туралы замандасы дауылпаз ақын, батыр 
М. Өтемісовтің өлеңдерінде де кеңінен атап өтіледі (Махамбет, 1989).

Орыс отаршылдығының басқару жүйесіндегі шенеуніктер, тарихшылар Жәңгір ханды Бөкей 
Ордасындағы патша үкіметінің сенімді өкілі ретінде қарады. Н.С. Ивановтың «Жәңгір – Ішкі 
қырғыз ордасының ханы» деген зерттеуі де Ішкі Орданы басқару жөніндегі Уақытша кеңес 
мұрағатын кеңінен пайдалануының нәтижесінде жазылды. Жәңгір хан өмірі мен Ордадағы саяси-
қоғамдық қызметіне баға беруде ХІХ ғасырдың өзінде-ақ ресми тарихнамада екі бағыт қалыптасты. 
Бірінші бағыттың өкілдері айтулы 1836-1838 жылдардағы ұлт-азаттық көтерілісті Орда халқын 
еуропалық өркениетке сүйреген Жәңгір ханның реформаторлық істеріне қарсы бағытталғандықтан 
туындады деген пікірде болса, ал екінші бағыттағылар Жәңгір өзін жоғары басшылыққа 
Ордадағы азаматтық пен тәртіп сақшысы ретінде сипаттады, ал қазақтардың көтерілісін олардың 
асау рухынан, жабайлығы мен дөрекілігінен туындады деп жалған мәлімет берді дейді. Дегенмен 
де ол кезеңдегі еңбектердің көпшілігі Жәңгір ханды ұлықтауға арналды және де оның да өзіндік 
себептері болғандығын жоққа шығаруға болмайды. Негізінен Жәңгір ханның өмірі мен қызметі 
Алматы, Астрахан, Орынбор, Москва, Санкт-Петебург қалаларындағы архивтердегі сақталған 
материалдар негізінде зерттелді. Архив қорларындағы тарихи құжаттарды жан-жақты зерделеу 
нәтижесінде Жәңгір жөнінде шынайы тұжырымдар жасаған С. Зиманов, И. Кенжалиев, Ә. Сарай, 
К. Есмағамбетов секілді зерттеуші ғалымдар қасаң қағидалар аясындағы көзқарастардан 
алшақ кетті. Жәңгір ханның қоғамдық-саяси қызметіне қатысты «Бөкей хандығының тарихы» 
(История Букеевского ханства, 2002) атты құжаттар мен материалдар жинағында да архивтік мол 
мәліметтер жарияланған.

Талқылау. Бөкей Ішкі Ордаға өткеннен кейін Сарайшықта тұрды. Жәңгірдің балалық шағы 
осы Сарайшықта өткен. Сол кезеңдерде Сарайшық Жайық казак-орыс әскерінің бекінісі болатын. 
Деректерге қарағанда болашақ хан он төрт жасында Астрахан азаматтық губернаторы 
С.С. Андреевскийдің үйінде жатып, сол заманғы лайықты орысша білім, еуропаша тәлім-тәрбие 
алып өсті. Әкесі Бөкей хан қайтыс болған тұста Жәңгір он төрт жаста болатын. Дегенмен де хан 
тағы ата дәстүр бойынша мұрагерлік жолмен Жәңгірге берілген. Бар-жоғы қырық беске жетер-
жетпес ғұмырының жиырма жылында хан тағына отырып, ел биледі (Ахмет, 2007: 67).

Оның нақты дәлелі Бөкей ханның жары Атан Нұралыханқызының 1815 жылы 8 маусымда 
Ресей императоры І Александрға жазған хаты болып табылады. Ханымның патшаға жазған хатында 
күйеуі Бөкейдің өсиеті бойынша хан тағына мұрагерлікпен он төрт жастағы баласы Жәңгірді 
тағайындауды өсиет ете отырып, ол кәмілеттік жасқа толғанша Бөкей Ордасының ханы ретінде 
уақытша туған ағасы Шығай Нұралыұлын тағайындауға өтініш білдіреді (История Букеевского 
ханства, 2002: 188). Сонымен бірге сол жылдың 28-ші маусымында Бөкей Ордасының сұлтандары 
мен старшындарының атынан байбақты руының басқарушысы сұлтан Шоқы Нұралыхановтың 
императорға жазған өтінішінде де бұл мәселе атап өтіледі (История Букеевского ханства, 2002: 
189-190).

Жәңгір 1823 жылға дейін Астрахан губернаторының үйінде тәрбиеленіп хандықты әкімшілік 

жағынан басқару әдісін үйренеді. Жәңгір хан өз тұсындағы билеушілерге қарағанда орыс, татар, 
неміс, араб тілдерін меңгерген тұлғалардың бірі болды. Патша әкімшілігі Жәңгірді айрықша 
қамқорлыққа алып, оқытып тәрбиеледі. Бұл жерде патша үкіметінің зымиян саясаты жатты. 
Отаршыл империя болашақ ханға дейін қазақ сахарасында қанша хан мен сұлтандарға шен тағып, 
шекпен жапты. Алайда, ел басқарушы хандар қазақ өміріне жаңалық енгізе алмағаны белгілі. 
Қазақ даласында ата-баба жолы және рулық, ру аралық қатынастар мықты болды да, халықтың 
іргесі сөгілмеді. Патша әкімшілігі Жәңгірден жаңа сапалы басшы шығаруды мақсат етіп қойған 
белгілі. Сондықтан да Жәңгірді заң, экономика, дипломатия, ел басқару ісіне де үйретті. Жәңгірдің 
губернатор үйінен алған тәрбиесі жөнінде Х. Досмұхамедов: «Өткен замандағы арабтың, 
қызылбастың салтанатты «патшалары», орыстың Романынан шыққан айбарлы патшалары Жәңірге 
үлгі болды. Қазақтың салты, қазақтың тұрмысы, әдеті, заңы туралы Жәңгірге тәрбиешілер 
әрине бір ауыз да сөз айтқан жоқ. Жәңгір өзімшіл, патшашыл, орысшыл, діншіл болып, ел билеу 
туралы еш нәрсеге үйренбей, қазақтың жайында дым білмейтін болып шықты», - баға береді 
(Досмұхамедұлы, 1991: 14). 1822 жылы 25 ақпанда Шығай Нұралыұлы болашақ Бөкей Ордасының 
ханы Жәңгірдің үстінен арызданады. Жәңгір өзінің алдағы кезеңде хан тағына отыратындығын 
жариялауда дей келіп, оның іс-әрекеті Ордадағы тәртіп пен тыныштықты бұзатын іс-әрекеттері 
үкімет пен қазақтар арасындағы кикілжіңді тудыратындығын Орынбор генерал-губернаторы 
П.К. Эссенге жеткізеді. Кіші жүздегі саяси оқиғалардың белең алуынан алаңдаған П.К. Эссен 
Шекаралық комиссия арқылы Жәңгірге заңға сәйкес хан лауазымын үкімет беруі тиіс екендігін 
ескертіп, Ішкі Ордадағы немере ағасының ар-абыройына көлеңке түсірмеуін өтінеді. 1822 жылы 
31 мамырда Шығай сұлтанға Бөкей Ордасындағы уақытша хан билігін алаңсыз атқара беруін 
тапсырады (ОрОМА, 6: 1-3). Жәңгірдің хан тағына отыруы жөнінде зерттеушілер арасында 
әртүрлі мерзімдер айтылып жүргені белгілі. Мысалы Н. Савичев 1825 жылы таққа отырды десе, 
махамбеттанушы ғалым И. Кенжеалиев 1823 жылдың 23 қарашасын көрсетсе, Ә. Сарайдың пікірінше 
қазақ рәсімімен ақ киізге отырығызып, хан көтеру жорасы 1824 жылы 26 маусым күні болған. 
Ал патша Жәңгірді хан тағайындау туралы грамотаға 1823 жылы 22 маусымда қол қойған 
(История Букеевского ханства, 2002: 234). 

Ресей империясы патшасының әмірімен 1823 жылы 22 маусымда Жәңгір әкесінің тағына 
отырды. Бұл жөнінде Орынбор шекаралық комиссиясының төрағасы Г.Ф. Генстің жазбасында атап 
өтіледі (История Букеевского ханства, 2002: 246). Бөкей Ордасының тағына Жәңгір ата дәстүрі мен 
Ресей империясының заңына сәйкес отырып, қол жеткізгенін тарихи құжаттар нақтылай түседі. 
Жәңгірдің білімділігі мен бекзаттығы туралы сол тұста Орынбор ерекше корпусының полковнигі 
Ф.Ф. Бергтің Ресей Сыртқы істер министрлігінің басқарушысы граф К.В. Нессольродеге жазған 
хатында: «Тым жастығына қарамастан жаңа сайланған ханның сөзі тіпті ақсақалдар алдында да 
өтімді, бәріне сыйлы, өйткені ол өз халқының салт-дәстүрін аса құрмет тұтады. Астраханда алған 
озық білімін дәреже санайтынымен, ол туған тілінің, әдебиетінің асқан білгірі, сонымен қатар орыс 
тілінде де біршама жақсы сөйлеп жазады. 

1824 жылы 3 қаңтар күні Орынбор генерал-губернаторы П.К. Эссенге Кіші жүздің Қаратай 
сұлтан бастаған 66 сұлтаны, страшындары мен билері Бөкей Ордасының ханы Жәңгір Бөкейұлын 
барлық Кіші жүздің ханы етіп сайлауы туралы өтініштерін жібереді Бұл кезеңде Кіші жүз 
даласындағы дағдарыс өзінің шыңына жеткен-ді. Хандық билік әлсіреп, хан саяси биліктен 
алыстай бастады, ал старшын мен билер билігіне қатаң бақылау жасалады. Сондықтан хан мен 
сұлтандар орыс ұлығының көмегімен билігін сақтап қалу үшін жанталасты (Ахмет, 2007: 126). 
1824 жылғы 25 маусымда Орынбор әскери губернаторы П.К. Эссен өзімен тікелей қызметтес 
болатын Жәңгір ханды Орал қаласына салтанатты түстікке шақырады. Ханмен бірге сұлтандар 
Бекқали, Артықғали, Шотқара, Шөке және Жарас Нұралыхановтар, Сары мен Айдынғали 
Есімхановтар, Қайыпқали Есімов, Тәуке Бөкейханов, Хансұлтан Шығаев, Есенғазы Қарабаев, 
Күсіп Орманов, старшындар Мүсіріп Айдаболов, Балқы Құдайбергенов, Жантөре Қарабатыров, 
Майқы Мусин, Атбай Мамбетказин, Тастемір Кушканов қатынасады (История Букеевского ханства, 
2002: 246). 

1824 жылы қазан айында Жәңгердің жеке өмірінде елеулі оқиға болды. Ол Орынбордың 
бұрынғы муфтиі, қазақ сахарасына белгілі М. Хұсайыновтың қызы Фатимаға үйленеді (История 
Букеевского ханства, 2002: 252-253). Оған дейін де хан үш рет үйленген болатын. Фатима ханым 
орыс әйелдер гимназиясында білім алған, неміс, француз тілдерін білген.

Әлеуметтік-экономикалық және саяси-қоғамдық құбылыстардың әсерінен Бөкей хандығында 
феодалдық қарым-қатынас, сауда-саттық ісі жедел өрістей бастады. Билікке келген Жәңгір қол 
астындағы халық пен малдың жұқпалы аруларға байланысты шығындардың көп болатындығын 
генерал-губернатор П.К. Эссенге хабарлай отырып, дәріхана ұйымдастыру, аурухана салу, 
фельдшерлерді оқыту, жұқпалы іртүрлі аурулардың алдын алу жұмыстарын жүргізу үшін Санкт-
Петербург медицина-хирургия академиясының түлектерін шақыратындағы мәлімдейді (История 
Букеевского ханства, 2002: 256). 

Қазақ шаруалары өз малдары мен оның өнімдерін көршілес жатқан Астрахан, Саратов, 
Камышин, Царицын сияқты қалаларының базарларына апарып сатып, өз қажеттерін алды. 1824 жылы 
Орданың екі жерінде, яғни Ұялы және Шөпшағыл мекендерінде жәрмеңкелер ашылып, оған ішкі 
Ресей губернияларынан көпестер мен саудагерлер келіп, мал шаруашылығының көптеген өнімдерін 
арзан бағаға сатып алды.

Орда да сауданың дамуы ақша-тауар айналымын өрістетіп, бөкейлік қазақтардың, соның ішінде 
байлар мен сұлтандар қолдағы мал санының өсуіне барынша күш салды. Ал бұл мал жайылымы 
үшін күресті өрістеткен себептердің біріне айналды (Зиманов, 2009: 110-112). 1826 жылы 
Жәңгір хан император І Николайдың таққа отыру салтанатына қатынасып, бағалы сыйлықтарға 
ие болады (История Букеевского ханства, 2002: 290-291, 293). Осы сапарда Жәңгір хан Жасқұс 
құмының батыс бетінен болашақ өз резиденциясын салу мақсатында патшадан ақша қаражатын, 
құрылыс материалдарын және үй салатын архитектор сұрайды. 1826 жылдыі күзінде архитектор 
Тафаев бастаған құрылысшылар тарихи орының алғашқы қазығын қағады. Сөйтіп болашақ Орда 
қаласы пайда болып, ол хандықтың орталығына айналды және қос өзен аралығындағы көрнекті 
мәдениет, сауда-саттық, экономикалық орталық болып саналды. Жәңгірдің өзінің тікелей 
араласуымен Орда қаласында екі кластық жоғары бастауыш мектеп пен қыздар мектебі, қазақ, 
татар балалары оқитын дербес бастауыш мектептер, хан, татар мешіттері ашылды. Бұл оның хан 
тағына отырғанына үш жыл толмай жатып қолға алған шаруасы еді. 

Жәңгір хан таққа отырысымен кері тартпа кәрі сұлтандарды биліктен ығыстырып, олардың 
орындарына жас сұлтандарды қоя бастады. Осы кезде Орданың қоғамдық-саяси өміріне 
Шынғали Орманов, Шөке Нұралыханов, Қарауыл қожа Бабажанов т.б. сияқты тұлғалар белсене 
араласа бастады. 1826 жылы Жәңгірдің өтініші бойынша үлгілі қызметтері үшін сұлтандар 
Тәуке Бөкейханов, Хансұлтан Шығаев, старшындар Мүсіреп Айдаболов, Шомбал Ниязов, Балқы 
Құдайбергенов, Дүйсенбай Раманқұлов, Досалы Құшақбаев, Райым Дархожин, Ғабдырахман 
Исмайловты марапаттауға ұсынады. Марапатқа ұсынылғандар ханға жақын ықпалды тұлғалар 
болатын. Марапатқа ұсыну арқылы хан өзінің ел ішіндегі саясатын осы сұлтандар мен старшындар 
арқылы жүргізілетін жете түсінді. Осы жылдың 29-ші қарашасында Ордадағы ықпалды 
старшындардың бірі, кейін 1836-1838 жылдардағы  көтерілістің басшысы болатын Исатай Таймановқа 
Жәңгір хан өз тарапынан Сарайшық бекенісіне келіп жеткен Хиуа елшісін Астраханға дейін тиісті 
дәрежеде қарсылып, шығарып салуды тапсырады. Исатай бұл тапсырманы мүлтіксіз орындайды. 
Бұл жылдары Исатай мен хан арасында жақсы қарым-қатынас болғаннын мұрағат деректері 
нақтылай түседі.

1827-1829 жылдары ханның жүргізе бастаған орыс бағытындағы саясатына қарсы Ішкі 
Ордадағы елді Жайықтың сыртқы бетіне көшіру қозғалысы болған еді. Патша үкіметіне қарсы 
бұл қозғалысты сұлтан Қайыпқали Есімов бастаған болатын. Оны астыртын түрде қолдаған 
сұлтандар Шынғали Орманов пен Шөке Нұралыханов еді. 1827 жылы Орда да жұт болып, 
1887 шаңырақ Жайықтың сыртына кетті. Кететін ел мен жібермеуге жанталасқан сұлтандар 
арасында қантөгіске ұласқан қақтығыстар орын алды. 1827 жылы Жәңгір хан Астрахан 
губернаторына «Орданың бей-беректі кетті, мені өлтіру ойында бар адамдар үш шақырым жерде 
жүр» деп шағымданды. Халықтың наразылығын тексеру мақсатында Ордаға генерал-губернатор 
П.К. Эссеннің тапсырмасымен сенатор Ф.И. Энгель, Орал казак-орыс әскерінің атаманы 
Д.М. Бородин, Шекара комиссиясының төрағасы Г.Ф. Генс келеді. Тексерістің қортындысында 
комиссияның пікірі екіге жарылды. Сенатор Ф.И. Энегель ханың ұстанған саясаты, яғни оның 
Ордадағы тірлікті жақсартпақ болған қызметтері дұрыс деген пікірде болса, атаман Д.М. Бородин 
ханның халыққа тізе батырған шектен шыққан өзімшіл, астамшыл саясатын кінәлады. Ақыры 
айтыстың нәтижесінде Жәңгір саясатын қолдаған Ф.И. Энгель мен  Г.Ф. Генстің пікірлері орыс 
әкімшілігінен қолдау тапты. Бұл жеңіске мастанған Жәңгір хан ойға алған мақсаттарын жүзеге 
асыруға кірісті. 

1827 жылы губернатор П.К. Эссенге жазған хатында Ішкі Ордадағы тыныштықты сақтаған 
қызметтері үшін старшындар Мүсіреп Айдаболов, Шомбал Ниязов, Алтай Досмұхаметов, 
би Бекболат Байшеркешовты тархандық  атаққа ұсынады. Ал қазан айында  Ішкі Ордадағы қозғалысқа 
қатынасқан байбақты руынан  Майбас Тұлағанов, Бұзлақ Асманбетов, Жұматай Кемелдиновты 
Нерчинск зауытына  немесе Архангельскіге жер аударуды сұрап губернатор П.К. Эссенге хат 
жолдайды. 

Ордадағы жер мәселесінде хан шөбі шүйеген шұрайлы жерлерді өзіне жақын сұлтандар мен 
байларға берді. Оны архив құжаттарыда нақтылай түседі. Мысалы Қарауыл қожа Бабажановқа 
– 400 мың десятина жер, сұлтан Шыңғыс Ормановқа – 700 мың десятина, сұлтан Меңдігерей 
Бөкейхановқа – 400 мың десятина, Балқы Құдайбергеновке – 300 мың десятина жер берілді. 
Хан 1830 жылдардан бастап патша өкіметі органдарымен келісе отырып, жерді жеке меншікке 
бөліп беруді кеңінен қолданып және оның басшысы болды. Жәңгір хан қалың шаруалар бұқарасына 
алым-салықты көбейті, салықтың соғым, құшыр, пітір, зекет т.б. сияқты түрлерін енгізіп, қалың 
қазақты сорлаты.

Жәңгір ханның тұсында Каспий теңізі жағалауындағы құнарлы жерлерге ие болған орыс 
помещиктері граф И.А. Безбородко 199579 десятина жерді, князь Н.Б. Юсупов 130763 десятина 
жерге ие болды. Осы жерлерге қыстағаны үшін қазақ шаруалары мал беріп, шөбін шауып, 
қамысын буып беруге, ақша төлеуі тиіс болды. Жәңгір хан Бөкей Ордасындағы ең өзекті мәселе 
жер мәселесін шешуге батыл қадамдар жасауға ұмтылды. Хандық территориясының шекараларын 
нақтылауға тырысты. Жәңгір хандықтағы халық санын көбейту мен қатар мал басын артыруды 
да ойластырды. Ол Ресей империясының шикізат көзіне айналып отырған Ішкі Ордадағы 
бірден – бір шаруашылық мал шаруашылығын қарқынды дамытуға ұмтылды. Оның бұл жоспары 
туралы патшаға,  сыртқы істер министрі К.В. Нессельродеге, сенатор Ф.И. Энгельге, Астрахан, 
Орынбор, Саратов губернаторларына жазған хаттарынан байқауға болатындығы (АОМА, 7: 70-
82). Жәңгір Бөкейұлының алғашқы хандық құрған 1825-1830 жылдары жүргізген аграрлық саясаты 
жер қатынастарын реттеуге бағытталды. Жәңгір хан 1831-1845 жылдар аралығында аграрлық 
реформалар арқылы халықты отырықшылдыққа бейімдеуге ниеті болғанымен, бұл ойы да жүзеге 
аспады. Бұл туралы 1839 жылы 19 шілде де І Николай патшаға жазған хатында көрсетеді (История 
Букеевского ханства, 2002: 376). Хан өз тарапынан Ресей патшасынан Орда аумағында он шақты 
елді-мекен салуға рұқсат сұраған. Алайда Жәңгір хан отырықшылық саясатын еш жүйесіз 
жүргізіп, оған қажетті жағдайды да жасамады. Өйткені Ордадағы жайылымдардың басым бөлігін 
өз туған-туысқандары мен айналасындағы сұлтандар мен билерге үлестіріп беру арқылы бұқара 
халықты оларға тәуелді етіп қойған болатын.

Жәңгір өз кезегінде ірі феодол болды. Оның 4277 жылқысы, 232 түйесі, 719 сиыры, 17097 қой, 
ешкілері бар еді (ҚР ОММ, 4: 133-134). Ол жайылымға шұрайлы жерлерді иемденіп, 700 мыңнан астам 
десятина орманды, сулы, климаты жұмсақ шалғынды жайылымды иемденді.

Жәңгір ханның далалық билеудің дәстүрлі құрылымдары мен жүйесінен ауытқып, Ресей 
империясының басқару жүйесіне қарай ойысуы халыққа мүлде жат, тосын жай еді. Хан мен 
халық арасындағы тікетірес Бөкей Ордасы мен Кіші жүзді шарпыған 1836-1838 жылдардағы 
Исатай-Махамбет бастаған ұлт-азаттық көтеріліске ұласты. Бөкей Ордасындағы бұл көтеріліс 
туралы 1917 жылға дейін Ресейде жарық көрген еңбектердің бірі Жайық орыс-казактарының 
әскери-шаруашылық мұрағатшысы Н.Ф. Савичевтің «Исатай Тайманов Ішкі Орданың старшыны» 
атты көлемді туындысы болып табылатындығы. Бұл шығармада 1836-1838 жылдардағы көтерілістің 
себептері, қозғаушы күштері, барысы және аяқталуы біршама толық баяндалған (Савичев, 2003: 5-6). 

Исатай Тайманов өзінің ниеттес адамдарымен бірігіп Жәңгір ханның үстінен патша 
үкіметіне шағым береді. «Біздің билеушміз Жәңгір Бөкейұлы әділ қазы емес. Сұлтандар, билер, 
қожалар ханның әкімшілігін пайдаланып үнемі бізге жазықсыз зорлық қылады. Орынсыз көп 
салық жинайды. Меншікті мал-мүлкімізді жөнсіз тартып алады. Олардың үстінен шағым берсек, 
бұрынғыдан да әрі пәлеге ұшырап қысымшылық көреміз», - деп Орынбор генерал-губернаторы 
В.А. Перовскийге жазды. 

Генерал-майор М.В. Ладыженский «Ішкі (Бөкей) Орданың жағдайы» деген есебінде көтерілістің 
басты себебі Жәңгір тарапынан жерді пайдаланудағы және алым-салық төлеудегі әділетсіздік 
болды деп мойындайды (Есмагамбетов, 2003: 53). Н.И. Веселовскийдің ресми құжаттарға 
сүйене отырып жасаған қорытындына қарағанда: «1806 жылғы Ереже бойынша барлық жерлер 
қазақтардың пайдалануына берілген Еділ мен Жайық аралығындағы жерлерді Жәңгір өзі 
иемденді, 400 мың десятина жерді өзі алды, қалғандарын туысқандары мен ұнатқан адамдарына 
сыйлыққа тартып, не болмаса саты. Қазақтар бұрынғы бұрынғы өз жерлерін жалға алып, ақша 
төлеуге мәжүр болды. Жәңгірдің басқаруы кезінде Орда гүлденген жоқ, ханнан да, оның 
көңілін тапқандар тарапынан да жүргізілген алым-салықтан, парақорлықтан, әділетсіздік пен 
қуғыншылықтан жапа шекті», - деп жазды (Есмагамбетов, 2003: 54). Ал А.Е. Алекторов ханның 
тағы бір қырын былайша ашып көрсетеді. Өз кірісін көбейте түсу мақсатында пайдакүнем хан 
Жайықтың арғы бетінен көптеген отбасыларын өз жағына  көшуге дем беріп отырады, осының 
нәтижесінде ішкі қазақтар саны 1812 жылы 7500 шаңырақтан 1845 жылы 22000 шаңырыққа жетті. 
Осының салдарынан қазақтардың жерге мұқтаждығы өсе түсті. 1828 жылы сәуірде Азия комитеті 
қазақтарға жер тапшылығына байланысты Жайықтың азиялық бетіне, яғни Бөкей Ордасына 
өтуге тиым салды. Мұнымен Ордадағы жер мәселесі шешілмегені анық. Каспий жағалауындағы 
жерлерді иемденіп алған алпауыт помещиктер мен үлкен және кіші өзендер, Қамысты, Самар 
көлдері мен одант шығыста Жайыққа дейін қоныстанған Жайық казак-орыстары қазақтардың жерін 
тартып алып, өздеріне қайта жалға берді. Оның үстіне Жәңгір хан Жайық бойындағы өңірді орыс 
мұжықтарына бөліп беріп қазақ руларының көпшілігін құмдауытты, шөлейтті жергеи қуды. 
Дағдарысқа ұшыраған қазақтар негізінен ханды қоршаған сұлтандар, старшындар мен қожалар 
кінәлі деп есептеді. Қарауыл қожа Бабажанов 1834-1835 жылдары орыс помещиктерімен жерді 
жалға алу шарттары туралы келісімге қол қойды. Бұл шарттар бойынша қазақтарға мал қыстауға 
қолайсыз жерлер бөлінді. Соған қарамастан қазақ шаруалары жыл сайын 1000 рубль төлеуге 
міндеттелді. Жәңгір Шекара комиссиясына сүйеніп, елді басқарудың қалыптасқан ғұрыпын бұзып, 

жерді өз туыстары мен өзіне жақын адамдарға таратып берді және қарауындағы қазақтарға 
немқұрайылықпен қарады. Жәңгір хан 1830 жылдан қайтыс боларына дейін, яғни он бес жылдың 
аралығында Орданың ауқатты адамдарына жер бөліп беру жөнінде 1514 актіге қол қойған, олардың 
көпшілігі ханның бұрынғы құжаттарына қайшы келген. Ноғай руы Бөкей Ордасында 1,8 млн 
десятина жерді иемденді. Жалпы алғанда Орда қарамағында барлық жердің үштен бірі ғана 
қарапайым қазақтардың пайдалануында қалды.

Жәңгір хан өз тарапынан руларды басқаруды сұлтандарды тағайындау арқылы жүзеге асырды. 
Мысалы, адай, масқар, есентемір, таз руларын Әділ Бөкейханов, Балқы Құдайбергенов-беріш, 
Шомбал Ниязов-ноғай, Шілік Абылаев-жаппас, Шөке Нұралиев-байбақты, Құшақғали Шығаев-
қызылқұрт, Жанбөбек Бегалин-алаша руын, Құдайберген Кенжебаев-тана, Тоғым Шығаев, Тәуке 
Бөкеев-ысық руларын басқарды (Иванов, 1895).

Сонымен бірге ханның жанында татар кеңсесі, орыс кеңсесі, іс жүргізушілер, шабармандар ел 
үстінен күн көргендер болды. Ханның өкімімен ру басылары, билер мен старшындар, сұлтандар 
мен қожалар, молдалар, тархан атағын алғандар және төлеңгіттер зекет пен соғым төлеуден 
босатылды.

Исатай Тайманов пен бір топ старшындардың Ішкі Орал линиясының бастығы есаул 
Г.Т. Сумкинге жазған хатында: «Қазақ халқы сонша көрген зәбірінен әбден ашынып, қандай 
болмасын бір заңға қайшы істерге барып қалмас үшін мерзімі өтіп кетпей тұрғанда бастық мырза, 
менің сізден әдейі сұрайтыным біздің көріп отырған жәбіріміз жөніндегі шағымдарымызды тиісті 
орындарға жеткізсеңіз екен», - деп жазды (Сб. документов, 2003: 64).

Белгілі ғалым К. Есмағамбетов «хан» атағымен Жәңгір шын мәніндегі ежелгі қазақ дәстүрі 
бойынша ақ киізге отырғызылып сайланып қойылатын бұрынғы қазақ ханы емес, ол өкілеттілігі 
тұрғысынан орыс губернаторына бағынышты, бірақ қазақ институты лауазымын жамылған орыс 
басқару жүйесінің шенеунігі. Сондықтан Жәңгір трагедиясы сол кездегі бүкіл қазақ халқының 
басындағы трагедия», - деуінде ақиқат бар (Есмагамбетов, 2003: 68).

Жәңгір хан Ордада жәрмеңке ұйымдастыру, мешіт салу, мектеп ашу, ауруларға шипа қолдану 
мақсатында дәрігер ұстау жұмыстарын ұстауды қолға алды. Орынбор әскери-губернаторы, 
генерал-адъютант, граф П.П. Сухтелен Астрахан әскери губернаторына жолдаған хатында: «Ішкі 
қазақ Ордасының ханы Жәңгір Нарын құмында орналасқан Жасқұстағы ставка маңында сауда 
жәрмеңкесін ұйымдастыру туралы ойын білдіріп, оны жалпы ережеге сәйкес құруды өтінеді. 
Жәңгір хан ставка маңындағы Нарын құмында сауда орнын ұйымдастыру тиімді ме бұл ішкі 
саудаға өз зиянын тигізбей ме? Сізден бұл туралы пікіріңізді маған мәлімдеуіңізді өтінемін», - дейді 
(Есмагамбетов, 2003: 19). 

Сөйтіп Орынбор шекаралық комиссиясы және Қаржы министрі Нарын құмында Жасқұс 
жазығының солтүстік - батысында тұрақты түрде жәрмеңке ашуға рұқсат берді. Жәңгір ханның 
бастамасымен 1832 жылы алғаш рет хан ставкасы жанынан жәрмеңке өз жұмысын бастады. 
Академик Вебель өз еңбегінде бұл мақсатқа империя қазынасынан 56161 рубь қаражат 
қарастырғанын және 316 сауда-саттық нүктелерінен тұратын 12 үлкен корпус бой көтергенін 
атап өтеді. Қазақстан бойынша ең алғашқы жәрмеңке Жәңгердің бастамасымен Бөкей Ордасында 
ашылғаны қазақ сахарасындағы елеулі оқиғаның біріне айналды. Осы жәрмеңкенің нәтижесінде 
хан ставкасы Ресей мен Орта Азиямен сауда-экономикалық байланыстардың одан әрі тереңдей 
түсуіне. Бұл жәрмеңке туралы мәліметтер Ресейдің әртүрлі баспасөздерінде, М.Я. Киттары, 
Я.В. Ханыков, П.И. Небольсон, И.С. Иванов, А. Харузин, А.Н. Тетеревников еңбектерінде атап 
өтіледі. 

Патша әкімшілігі Ордадағы 1827 жылғы Қайыпқали Есімов бастаған толқудан сескеніп, Жәңгір 
ханның жанынан он екі биден тұратын Хан кеңесін құрды, кеңес 1828 жылдың 1 сәуірінен бастап 
қайтадан өз жұмысына кіріседі. Хан кеңесінің құрамына Алтай Досмұхамедов (алаша руынан), 
Құдайберген Кенжебаев (тана руынан), Бос Боздақов (кете), Құнажан Сапақов (байбақты), Шомбал 
Ниязов (ноғай), Күшатар Мойнақов (жаппас), Мүсіреп Айдаболов (шеркеш), Шора Қидайов (масқар), 
Жаутұр Ақтанов (қызылқұрт), Балқы Құдайбергенов (беріш) болды. Жәңгір ханның жарлығымен 
Хан кеңесі жанында он екі старшын қызмет атқаратын болды.

Патша үкіметі тарапынан қабылданған «Ішкі Бөкей Ордасын басқарудың тәртібінде»: Хан 
басшылығынан басқа басшылықты білмейтін қазақтар біз ойлаған шұғыл, тосын өзгерістерге дайын 
емес, асығыстық жартылай жабайы халық арасында, орталық әкімшіліктен жырақ шекаралық 
далаларда соңы неге апарып соғары белгісіз жайсыздықтар туғызуы мүмкін. Сол себепті Ішкі 
Орда жағдайындағы дайындық, яки өтпелі кезеңнің ерекшеліктерін ажырата білген жөн. 
Сондықтан төмендегідей іс-шара ұсынылады:

1)	 Хан басшылығы Астрахандағы бөтен ұлттарға қамқорлық басқармасына тәуелді болуға 
тиісті, оны ханға көмек, халық тұрмысына қамқорлық деген бүркемемен хан мен Ордаға қолайлы 
қалыпқа түсірген жөн: ханның іс-қағазын жүргізу үшін орыс кеңсесі құрылсын.

2)	 Қазақтардың орыстарға бойын үйрету үшін мерзімдік жәрмеңкелермен бірге хан ордасында 

үзбей сауда жасайтын мекеме болғаны жөн. Онда біртіндеп орыс халқының көбеюі біздің 
уездік әкімшілік пен гильдиялық саудаға тірек боларлық уездік қалаға айналдыруға жағдай 
туғызары сөзсіз.

3)	 Жерді ру-руларға бөліп беріп, қазірден отырықшылықты құнтаған жөн, келешекте оларды 
болыстарға ауылдарға бөлшектеуге болады.

4)	 Ордада орыс тілін орнықтыру үшін училище ашу керек.
5)	 Ордада дәрігер, малдәрігер, акушер ұстау керек.
Жоғарыда айтылғандарды бірітіндеп жүзеге асыру – Ордада орыс әкімшілігін орнықтыруға 

алғышарт болмақ, ал ол орыс әкімшілігінің ел басқару ісіндегі артықшылығына халықтың көзін 
жеткізер еді-делінген (ҚР ОМА, 78: 10-11). Бұл аталған тарихи құжатта Жәңгір хан арқылы 
жүргізетін орыс империясының негізгі саясаты анық көрініс тапқан.

Жәңгір хан Ішкі Ордадағы 1836-1838 жылдардағы Исатай - Махамбет бастаған ұлт-азаттық 
көтерілісті патша өкіметінің қолдауымен аяусыз, аса қаталдықпен басты. Г. Сербаринов, 
Х. Досмұхамедов, А. Мәмбетов, А.Ф. Рязанов, С. Асфендияров, М. Вяткин, В. Шахматов, С. Зиманов, 
И. Кенжеалиев, К. Есмағамбетов еңбектерінде Жәңгір ханның көтеріліс кезіндегі ролі жан - жақты 
бағаланады.

Хан 1839 жылы көп жылғы адал қызметі үшін патша тарапынан І дәрежелі Әулие Анна 
орденімен марапатталады (История Букеевского ханства, 2002: 380). 1840 жылы Жәңгір ханға 
үкіметке адал қызметі үшін генерал-майор шені берілді. 1842 жылы қараша айында Жәңгірдің 
үстінен ноғай руының қазағы Аббас Құшаев, шеркеш руынан Мұса Айболатов тарапынан 
Орынбор шекаралық комиссиясына берген көрсетулерінде ханның елге шамадан тыс салықтар 
салғандығын, салықтарды жинау үшін хан жанындағыы сұлтандар, старшындар, билердің аты-
жөндері толық көрсетіліп,  ноғай руынан 40000 рубь, шеркеш руынан 50000 рубь, беріш 
руынан 60000 рубь, алаша руынан 40000 рубь, қызылқұрт руынан 30000 рубь, байбақты руынан 
40000 рубь, жаппас руынан 30000 рубь, ысық руынан 20000 рубь, кете руынан 20000 рубь, адай 
руынан 25000 рубь, есентемір руынан 10000 рубь, жетіру руынан 20000 рубль қаражат жинағанын 
мәлімдеді. Ал күз айларында әрбір түтінен 70 рубь тұратын бір жылқыдан, ал жылқысы жоқтар 
ақшалай салық төлесе, күзде тебінге шығатын жылқы үйірінен екі жылқы, жүз қойдан екі қой 
салық алған. Сонымен қатар  ханның он шақты іс жүргізушілері үшін, кеңсе жұмыстары үшін, 
кеңсе басшысы Раевскийге 3000 рубь қаражат жинаған. Жәңгірде өз кезегінде шекаралық 
комиссияға А. Құшаев пен М. Айболатовтың үстінен шағым түсіріп, олар 1827-1829 жылдардағы 
Қайыпқали Есімов бүлігіне қатысты, көпес саудагер М. Харитоновтың іс-түзсіз жоғалуына кінәлі, 
1836-1838 жылдардағы Исатай Тайманов бүлігіне қатысты деп айыптады. Хан 1843 жылдары 
Исатай-Махамбеттің серіктерін қудалауын одан әрі жалғастырды. Жәңгірдің тарапынан халыққа 
қысым күшейе түсті. Бұл мәселеге патша әкімшілігі көзжұмбайлықпен қарады. Жәңгір заманында 
орыс отаршылдығының езгісі күшейіп, хан билігі орыс әкімшілігі жүйесімен ұласып кетті. 

Петербург, Москва, Қазан қалаларында және Кавказда болған сәттері көптеген ғалымдар 
мен мемлекет қайраткерлерімен танысуға игі ықпалын тигізді. Орыс ғалымдары А. Харузин, 
И. Казанцев, И.С. Иванов, саяхатшы, географ Г.С. Карелин, В.И Корнеев, Э. Д.фон дер Брюгген, 
М.Л. Кожевников, М.Н. Донцов, жазушы А.Ф. Ребров, неміс ғалымы К. Гебель т.б. хат-хабар алмасып, 
пікір алмасып тұрды. Ханның жеке кітапханасында «Отечественные записки», «Русский инвалид», 
«Северная пчела», «Сенатские ведомости», «Современник», «Астраханские ведомости», «Саратовские 
ведомости» газет-журналдары болды. Хан ордасында болған саяхатшылар мен ғалымдар кітапхана 
қорымен танысып тәнті болғандарын өздерінің естелік жазбаларында қалдырған.

Жәңгір 1839, 1844 жылдары Қазан қаласына барған сапарында Қазан императорлық 
университетінің кітапханасына мың бес жүз рубь тұратын түрік, парсы, араб тіліндегі «Моңғол 
хандарының тарихы», «Парсы тілінің сөздігі», «Бірінші халифтар тарихы», «Халықтар тарихы» т.б. 
баға жетпес қолжазба шығармаларын тапсырады. 1844 жылы Жәңгір Бөкейұлы Қазан университеті 
кеңесінің  құрметті мүшесі болып сайланады. Сол жылдың қараша айында ол құрметтері 
үшін университеттің проректоры Ф.И. Эрдманға шексіз алғысын білдіреді. Сонымен бірге 
университетпен тығыз қарым-қатынас жасап тұратындығын, алдағы уақыттарда бұқаралықтар 
арқылы Бұқара қаласынан қолжазбалар мен ескі теңгелерді алдыруды көздеп отырғанын назарына 
береді. Ф.И. Эрдман Жәңгірдің бұл хатын Қазан университеті кеңесінің назарына беріп, шығыс 
тілдері бөліміне қажетті араб, парсы, түрік тілдеріндегі кітаптар тізімін жасақтап ұсынған 
(История Букеевского ханства, 2002: 431-434). Хан қараша-желтоқсан айлары мен 1845 жылдың 
наурыз айларында шығыстанушы, ғалым, профессор А.К. Камзабекпен хат алмасып тұрды. 
1844 жылы Қазан қаласында Жәңгірдің «Мұхтасар әл-фикғайат» аталатын еңбегі жарық көрді. 
Жәңгір сонымен қатар асыл тұқымды жылқы өсірумен, қазақ шежіресіін жинауменде шұғылданды. 

Мұсылмандық қағидаты ұстанған ханның жеке өкімімен 1835 жылы Ордадағы әсем 
ғимраттардың біріне саналатын мешіт үйі бой көтерді. 1844 жылдың 7 тамызында Орынбор 
әскери губернаторы В.А. Обручевке жазған хатында Хан Ордасында шіркеу салу үшін қаражат 

бөлуге қарсылығын төмендегіше білдіреді: «Қазақтар өз дініне өте берік, сондықтан шіркеу салуға 
қаражаттың бөлінуіне жеңіл ойлайтын, жабайы мінезді қазақтар тарапынан қарсылық тудырып, 
менің басқару ісіме қиындықтар туғызады»,- деп ашық мойындайды (История Букеевского ханства, 
2002: 47, 48).

Қорытынды. 1845 жылы 11 тамызда 43 жасында  Жәңгір хан кенеттен қайтыс болды. 
Жәңгір хан өлгеннен кейін Фатима және Салиха атты әйелдері қалды. Олардан туған Сейітгерей 
(16 жаста), Сақыпгерей (15 жаста), Исмайыл (11 жаста), Ибрагим (11 жаста), Ахметгерей (8 жаста), 
Ғұбайдолла (5 жаста), және қыздары Зылиха (3 жаста), Ғайша (10 жаста), Хадиша (8 жаста) атты 
ұрпақтары қалған болатын. Негізінен зерттеушілердің еңбектерінде Жәңгір әйелдерінің есімдері 
өзгеріп отырады.

Жәңгір жүргізген реформалар өз кезегінде патша өкіметінің қазақ жерін отарлау саясатына, 
боданға айналдыру жөніндегі мақсат-мүдделеріне сай болды. Жәңгір хан қайталанбас тұлға 
ретінде емес, еуропалық тұрмыс-салтқа көшу жөніндегі бастамаларымен белгілі күрделі тұлға 
ретінде тарихта қалатындығына күмән жоқ. 

